
馬致遠

天淨沙 秋思 
枯藤老樹昏鴉，
小橋流水人家，
古道西風瘦馬。
夕陽西下，
斷腸人在天涯。 

壽陽曲 瀟湘夜雨 
漁燈暗，客夢回，
一聲聲滴人心碎。
孤舟五更家萬里，

是離人幾行情淚。 

壽陽曲一陣風
一陣風，一陣雨，
滿城中落花飛絮。
紗窗外驀然聞杜宇，
一聲聲喚回春去。
落梅風
人初靜，月正明。

紗窗外、玉梅斜映。

梅花笑人休弄影。

月沉時、一般孤另。

清江引野興

樵夫覺來山月低，

釣叟來尋覓。

你把柴斧拋，

我把漁船棄，

尋取個穩便處閑坐地

金字經
夜來西風裡，
九天鵰鶚飛。
困煞中原一布衣。 
悲，故人知未知？ 
登樓意，
恨無天上梯！
關漢卿  
四塊玉
南畝耕，
東山臥，
世態人情經歷多。

閒將往事思量過。
賢的是他，
愚的是我，
爭什麼？
四塊玉
舊酒沒，
新醅潑，
老瓦盆邊笑呵呵。

共山僧野叟閒吟和。

他出一對雞，
我出一個鵝，
閒快活。

四塊玉
適意行，
安心坐。
渴時飲，飢時餐，醉時歌。
睏來時就向莎茵臥。
日月長，天地闊，
閑快活。
四塊玉別情  

自送別，心難捨，

一點相思幾時絕，

憑欄袖拂楊花雪。

溪又斜，山又遮，人去也。

大德歌春 

子規啼，不如歸，

道是春歸人未歸，

幾日添憔悴。

虛飄飄柳絮飛，

一春魚雁無消息，

只見雙燕鬥銜泥。

喬吉

憑闌人金陵道中

瘦馬馱詩天一涯，
倦鳥呼愁村數家。 
撲頭飛柳花，
與人添鬢華。
山坡羊
鵬摶九萬，腰纏萬貫，

揚州鶴背騎來慣。

事間關，景闌珊，

黃金不富英雄漢。

一片世情天地間，

白，也是眼。

青，也是眼。
天淨沙即事

鶯鶯燕燕春春，
花花柳柳真真，
事事風風韻韻。

嬌嬌嫩嫩，

停停當當人人。

趙禹圭  

蟾宮曲題金山寺

長江浩浩西來，

水面雲山，山上樓台。

山水相輝，樓台相映，

天與安排。

詩句就雲山動色，

酒杯傾天地忘懷。

醉眼睜開，遙望蓬萊，

一半煙遮，一半雲埋。

陳小如老師整理
